
Abstrak
 
Salah satu daripada isu yang menarik perhatian berkaitan dengan kebangkitan China adalah bagaimana 
peningkatan pengaruhnya telah memberi kesan kepada dasar luar Singapura terhadap Taiwan yang 
dianggap oleh China sebagai sebahagian daripada wilayahnya yang perlu disatukan semula dengan 
tanah besar (mainland) China sesuai dengan Dasar Satu China. Kebanyakan karya lepas didominasi 
oleh analisis kesan peningkatan kuasa keras (hard power) dan kuasa lunak (soft power) China ke atas 
hubungan dua hala tersebut. Bagaimanapun, perluasan kuasa tajam (sharp power) China semakin 
mendapat perhatian untuk membincangkan bagaimana penggunaannya sejak kebelakangan ini, iaitu 
menerusi manipulasi budaya, sistem pendidikan dan media secara senyap telah mempengaruhi persepsi 
umum demi kepentingan China termasuklah hubungan Singapura dengan Taiwan. Justeru itu, artikel 
ini mengkaji bagaimana peningkatan pengaruh China memberi kesan kepada dasar luar Singapura 
terhadap Taiwan bukan sahaja menerusi pengaruh politik dan ekonomi tetapi juga kuasa tajam sejak 
kebelakangan ini, dan seterusnya bagaimana Singapura bertindak balas terhadap pengaruh tersebut 
dalam melindungi kepentingan strategiknya. Berbeza dengan kejayaan penglibatan masyarakat 
sivil dalam menghadapi peningkatan operasi kuasa tajam China di Taiwan, peranan dan respons 
kerajan Singapura adalah dominan dan proaktif terutamanya menerusi perundangan bagi mengawal 
perluasan kuasa tajam China di negara itu. Dengan menggunakan kerangka analisis interaksi faktor 
antarabangsa-domestik demi memahami pendekatan Singapura yang berbeza tersebut, artikel ini 
mendapati faktor domestik yang dominan, iaitu kepimpinan berinteraksi dengan faktor luar yang 
semakin menekan berikutan peningkatan pengaruh PRC dalam membentuk tindak balas Singapura 
menghadapi tekanan kuasa besar tersebut. Singapura menggunakan pelbagai strategi dan pendekatan 
diplomasi dan politik, kerjasama ekonomi dan ketenteraan serta penggubalan dasar dan undang-
undang khusus sebagai tindakan demi mempertahankan kepentingan strategiknya. 

Kata kunci: Kebangkitan China; Dasar Satu China; Singapura; Taiwan; Kuasa Tajam

Abstract

One of the issues drawing attention regarding China’s rise is how its increasing influence has impacted 
Singapore’s foreign policy toward Taiwan, which China regards as a part of its territory that must be 
reunified with mainland China in accordance with the One China Policy. Most previous literature has 
been dominated by analyses of the impact of China’s increasing hard power and soft power on the 
bilateral relations. However, the expansion of China’s sharp power has gained increasing attention 
in discussions of how its recent use—namely through the subtle manipulation of culture, education 
systems, and the media—has influenced public perception in favour of China’s interests, including 
the Singapore-Taiwan relationship. Thus, this article examines how China’s rising influence affects 
Singapore’s foreign policy toward Taiwan, not only through political and economic influence but also 
through sharp power in recent years, and subsequently how Singapore responds to this influence to 
protect its strategic interests. In contrast to the successful involvement of civil society in confronting the 
rise of China’s sharp power operations in Taiwan, the role and response of the Singapore government 
have been dominant and proactive, primarily utilizing legislation to control the expansion of China’s 
sharp power in the country. Using the international-domestic factor interaction analysis framework, 
this article finds that the dominant domestic factor, i.e. leadership interact with increasingly pressing 
external factor following the rise of PRC influence in shaping Singapore’s response to this great power 
pressure. Singapore utilizes various strategies and diplomatic and political approaches, economic 
and military cooperation, as well as the formulation of specific policies and laws as measures to 
safeguard its strategic interests.

Keywords: China’s Rise; Singapore: Taiwan; One China Policy: Sharp Power

Pengenalan

Kesan kebangkitan China (atau People’s Republic of China - PRC) biasanya dikaji dari segi peningkatan 
pengaruh ekonomi, politik dan ketenteraan.1 Sebagai negara kecil yang bergantung kepada perdagangan 
antarabangsa dan berada di tengah-tegah laluan perdagangan antarabangsa yang strategik, Singapura 
tidak terkecuali daripada mengalami kesan pengaruh kebangkitan PRC. Salah satu daripada isu yang 
menarik perhatian adalah bagaimana kebangkitan tersebut telah mempengaruhi dasar luar Singapura 
terhadap Taiwan yang dianggap oleh China sebagai sebahagian daripada wilayahnya yang tidak boleh 
dipisahkan, malahan perlu disatukan semula dengan tanah besar (mainland) sesuai dengan Prinsip Satu 
China. Kebanyakan karya lepas didominasi oleh analisis kesan peningkatan kuasa keras (hard power) 
dan kuasa lunak (soft power) China ke atas hubungan dua hala tersebut. Bagaimanapun, perluasan 
kuasa tajam (sharp power) China semakin mendapat perhatian sejak kebelakangan ini, khususnya 
dalam membincangkan bagaimana kuasa tajam itu digunakan menerusi manipulasi budaya, sistem 
pendidikan dan media secara senyap untuk mempengaruhi persepsi umum demi kepentingan China, 
termasuk hubungan Singapura dengan Taiwan.2

	 Bagi negara kecil seperti Singapura, peningkatan pengaruh China tersebut telah meletakkan 
hubungan Singapura dengan Taiwan di bawah tekanan yang tidak pernah berlaku sebelum ini. Justeru 
itu, artikel ini bertujuan untuk mengkaji bagaimana peningkatan pengaruh China - bukan sahaja dalam 
ekonomi, politik dan ketenteraan tetapi juga perluasan kuasa tajam - telah memberi kesan kepada  
dasar luar Singapura terhadap Taiwan dan seterusnya bagaimana Singapura bertindakbalas terhadap 
pengaruh tersebut dalam melindungi kepentingan strategiknya. Selepas memberi ulasan kajian lepas 
dan kerangka analisis berdasarkan kepada pendekatan interaksi faktor antrarabangsa-domestik, 
bahagian seterusnya dalam artikel ini membincangkan bagaimana tekanan pengaruh PRC menerusi 

pengaruh politik, ekonomi dan kuasa tajam berikutan dengan kebangkitan PRC telah merumitkan 
tindakan pengimbangan halus Singapura dalam hubungannya dengan kedua-dua PRC dan Taiwan. 
Perbincangan ini disusuli dengan penjelasan pelbagai tindak balas Singapura terhadap peningkatan 
tekanan pengaruh PRC tersebut. Artikel diakhiri dengan kesimpulan. 

Sorotan Karya dan Rangka Kerja Teori

Sebahagian besar karya-karya lepas yang mengkaji hubungan Singapura–Taiwan didominasi oleh 
analisis pengaruhnya yang meliputi politik, ekonomi dan ketenteraan (rujuk kepada Jadual 1). Secara 
keseluruhannya, kajian-kajian lepas mendapati pengaruh politik adalah pengaruh yang paling banyak 
mempengaruhi hubungan dua hala Singapura-Taiwan. Menurut Lim, Hsieh dan Young, pengaruh 
politik PRC memainkan peranan pada peringkat awal lagi iaitu semasa proses pengundian di 
Pertubuhan Bangsa-Bangsa Bersatu (PBB) pada tahun 1970-an mengenai sama ada PRC atau Taiwan 
adalah wakil China yang sah. 3 Hsieh, Shih dan Chong pula melihat kesan pengaruh politik PRC di 
mana ia menyebabkan hubungan Singapura-Taiwan ada kalanya menjadi tegang kerana Singapura 
sering menentang usaha Taiwan ke arah mencapai kemerdekaan.4 Scott dan Chang mendapati 
penggunaan pengaruh politik yang semakin ketara di bawah era Xi Jinping di mana PRC menjadi 
semakin tegas terhadap Singapura yang dilihat semakin rapat dengan Taiwan. 5

Dari segi pengaruh ekonomi, Lim dan Chong mendapati pengaruh ekonomi PRC memberi 
kesan ke atas pendirian Singapura berhubung wakil tunggal China di PBB. Menurut Young, pengaruh 
ekonomi PRC ke atas hubungan Singapura-Taiwan juga kelihatan di mana FTA antara kedua negara 
itu tidak menggunakan nama Taiwan manakala Chong mendapati ugutan PRC berkaitan pelaksanaan 
Projek Suzhou Industrial Park. Dari segi pengaruh ketenteraan, Hsieh mendapati tekanan dari PRC 
menyebabkan kerjasama ketenteraan Singapura-Taiwan melalui Projek Starlight terpaksa dibuat 
tanpa publisiti. Scott, Young dan Chong pula mendapati Singapura memandang serius akan potensi 
tindakan ketenteraan PRC berkaitan hubungannya dengan Taiwan. Oleh yang demikian, Singapura 
tidak akan menyokong sebarang usaha kemerdekaan Taiwan. Berkaitan kerjasama ketenteraan 
Singapura-PRC di bawah Agreement on Defence Exchanges and Security Cooperation (ADESC), 
Scott melihat kerjasama itu tidak menjejaskan kerjasama sedia ada antara Singapura dan Taiwan. 
Chang pula berpendapat sebaliknya. Kerjasama itu dilihat cubaan PRC untuk menyingkirkan Taiwan 
daripada menjadi rakan strategik pertahanan Singapura.

Berbeza dengan kajian-kajian lain, kajian Chan tidak membincangkan bagaimana kuasa lunak 
(soft power) PRC memberi kesan ke atas hubungan Singapura-Taiwan. Sebaliknya kajian tersebut 
membincangkan sama ada budaya popular Taiwan boleh menjadi kuasa lunak dalam mengeratkan 
hubungan Singapura-Taiwan. Walaupun budaya popular Taiwan diterima baik di Singapura, ia tidak 
diterjemahkan ke dalam bentuk kuasa lunak untuk memperbaiki hubungan kedua negara itu. Ini 
disebabkan dalam isu hubungan antarabangsa, pemimpin Singapura akan mengutamakan kepentingan 
nasional dan strategiknya.

Peningkatan Pengaruh China dan Dasar Luar Singapura terhadap Taiwan

Jadual 1: Kajian lepas mengenai pengaruh kuasa keras dan lunak ke atas hubungan Singapura-Taiwan
Kajian-kajian 

Lepas Politik Ekonomi Ketenteraan
Chong (2006) ü ü ü
Young (2014) ü ü ü
Shih (2016) ü
Hsieh (2019) ü ü
Chang (2020) ü
Lim (2022) ü ü
Scott (2022) ü ü ü

Sumber: Kompilasi pengarang.

Bagaimanapun, perluasan kuasa tajam (sharp power) China semakin mendapat perhatian, 
terutamanya dalam konteks penggunaannya sejak kebelakangan ini menerusi manipulasi budaya, 
sistem pendidikan dan media, yang menjadi alat penting pada era Xi Jinping untuk mempengaruhi 
persepsi umum dalam hubungan Singapura dengan Taiwan, untuk mencapai agenda kuasa besar 
tersebut.6 Menurut kajian Ketty W. Chen, strategi penggunaan kuasa tajam China yang semakin 
mendapat perhatian selepas pilihanraya Taiwan 2016 termasuk usaha untuk menembusi, menyerap 
dan melemahkan institusi politik Taiwan, masyarakat, integriti pilihanraya serta organisasi siviknya.7 
Selain daripada Taiwan, perluasan kuasa tajam di Singapura juga menarik perhatian. Kajian 
deLisle beralih daripada analisis kuasa lunak tradisional kepada kuasa tajam yang digunakan untuk 
menembusi dan memgkompromi persekitaran maklumat dan politik negara sasaran. Kurlantzick 
sependapat dengan  deLisle bahawa Singapura juga menjadi sasaran operasi kuasa tajam China kerana 
persekitaran yang unik dan berkepentingan tinggi disebabkan oleh majoriti penduduknya yang terdiri 
daripada etnik Cina di samping kepentingan strategiknya.8

Walaupun China telah meningkatkan operasi kuasa tajamnya, Kurlantzick mendapati 
bahawa ia telah membawa kepada pengetatan undang-undang dan pertahanan Singapura terhadap 
Beijing berdasarkan kepada tinjauan Hsiao.9 Tinjauan tersebut menunjukkan strategi kuasa tajam 
China membabitkan persenjataan identiti etnik yang sama, penusupan rangkaian sosial dan 
perniagaan dan pengaruh ke atas media tempatan yang menggunakan bahasa Cina. Kajian Wu yang 
menggunakan kerangka ‘pusat-pinggiran’ berhujah bahawa China telah menggunakan kuasa tajam 
menerusi penyusupan elit perniagaan dan penggunaan naratif budaya dan identiti etnik Cina untuk 
membingkaikan sokongan terhadap Taiwan sebagai satu ancaman terhadap perpaduan China.10

Berbeza dengan hasil kajian Ketty W. Chen tentang kejayaan penglibatan masyarakat 
sivil dalam menghadapi peningkatan operasi kuasa tajam China di Taiwan, kajian Kurlantzick dan 
Hsiao pula mendapati peranan dan respons kerajan Singapura yang proaktif terutamanya menerusi 
perundangan bagi mengawal perluasan kuasa tajam China di Singapura. Dengan menggunakan 
pendekatan interaksi faktor antarabangsa-domestik demi memahami pendekatan Singapura yang 
berbeza tersebut, kajian ini menganalisis bagaimana interaksi antara kedua-dua faktor tersebut telah 
mempengaruhi dasar Singapura terhadap Taiwan dan tindak balas Singapura terhadap peningkatan 
pengaruh PRC termasuk perluasan kuasa tajamnya berkaitan hubungannya dengan Taiwan. Seperti 
yang ditunjukkan dalam Rajah 1, kepimpinan kerajaan, media, pembangkang, kumpulan pelobi, 
NGO dan pendapat umum adalah faktor yang berpotensi mencorakkan hubungan dua hala tersebut 
dan tindak balasnya terhadap pengaruh dari PRC. Singapura adalah negara yang kecil dan diperintah 
oleh parti yang sama sejak penubuhannya. Pembuatan keputusan di Singapura adalah berpusat dan 
politik Singapura didominasi oleh People’s Action Party (PAP). Oleh yang demikian, kepimpinan 
adalah faktor yang paling dominan dalam membentuk dasar luar Singapura terhadap Taiwan. Tindak 
balas dari kepimpinan kerajaan pula bergantung kepada faktor antarabangsa yang semakin mencabar 

kepentingan strategik Singapura dalam mengendalikan hubungan diplomatiknya dengan Taiwan, 
iaitu peningkatan pengaruh China. Interaksi tersebut bukan sahaja membabitkan tindakbalas kerajaan 
Singapura terhadap penggunaan kuasa keras dan lunak China, tetapi juga perluasan kuasa tajam kuasa 
besar itu yang cuba mempengaruhi media dan persepsi umum.

Rajah 1: Interaksi antara faktor antarabangsa.
Sumber: Mendapat inspirasi daripada Wang, 2017.

Impak Pengaruh PRC ke atas Dasar Luar Singapura Terhadap Taiwan

Sebagai negara kecil yang bergantung kepada perdagangan antarabangsa dan berada di tengah-tegah 
laluan perdagangan yang strategik, Singapura tidak terkecuali daripada mengalami kesan pengaruh 
kebangkitan PRC. Bahagian ini akan meneliti bentuk-bentuk pengaruh PRC ke atas hubungan 
Singapura-Taiwan. Pengaruh PRC ke atas Singapura meliputi bentuk politik termasuk ketenteraan, 
ekonomi dan sharp power.

Impak Pengaruh Politik

Dari sudut politik, Dasar Satu China yang sentiasa ditekankan oleh PRC memberi kesan terhadap 
interaksi Singapura dengan Taiwan. Keadaan ini menyebabkan interaksi antara kedua negara itu 
dibuat secara terhad dan berhati-hati supaya tidak mendatangkan kecurigaan PRC. Mengikut Dasar 
Satu China, PRC secara politik meminta semua negara yang ada hubungan diplomatik dengannya 
hanya mengiktiraf PRC sebagai satu-satunya negara China yang sah manakala negara China yang lain 
iaitu Republic of China (Taiwan) tidak boleh diiktiraf sebagai sebuah negara. Disebabkan kuasa dan 
pengaruh PRC yang semakin meningkat, semakin banyak negara yang akur dengan kehendak PRC.

Lanjutan daripada dasar luarnya itu, Singapura juga menunjukkan ekspresi dasar luar dengan 
jelas dan konsisten dengan Dasar Satu China. Contohnya ialah Singapura tidak akan mewujudkan 
hubungan diplomatik rasmi dengan Taiwan, mengelak daripada menggunakan protokol rasmi negara 
semasa berinteraksi dengan pegawai Taiwan dan memastikan bahawa interaksi antara kedua-dua 
pihak adalah bersifat tidak rasmi. Demi memelihara hubungannya dengan PRC, Singapura juga 

sentiasa berhati-hati dalam membuat kenyataan rasmi. Singapura akan mengelakkan sebarang ucapan 
atau kenyataan yang boleh dianggap sebagai menyokong kemerdekaan Taiwan. Pendirian Singapura 
yang menolak kemerdekaan Taiwan telah dibentuk sejak era Lee Kuan Yew lagi. Disebabkan tiada 
hubungan diplomatik rasmi dan mematuhi Dasar Satu China, hubungan Singapura-Taiwan sungguhpun 
tidak dicegah atau ditentang secara jelas oleh PRC, terpaksa dibuat dalam keadaan terhad dan penuh 
kekangan.

Di bawah pemerintahan Xi Jinping, PRC semakin tegas dalam memberikan tekanan politik ke 
atas Singapura berhubung hubungan tidak rasminya dengan Taiwan11 Tekanan ini dapat dilihat dalam 
beberapa insiden di mana PRC menunjukkan ketegasannya dan memberi peringatan kepada Singapura 
tentang kepentingan mematuhi Dasar Satu China. Salah satu insiden yang menunjukkan ketegasan 
PRC adalah berkenaan lawatan Lee Hsien Loong, Timbalan Perdana Menteri Singapura pada masa 
itu ke Taiwan. Walaupun pihak Singapura telah menjelaskan bahawa lawatan itu bersifat tidak rasmi 
dan peribadi, PRC telah mengkritik lawatan tersebut dan berpandangan bahawa Singapura tidak 
menghormati Dasar Satu China. PRC seterusnya mengeluarkan bantahan dan memberi peringatan 
kepada Singapura bahawa lawatan berprofil tinggi seperti itu boleh menjejaskan hubungan PRC-
Singapura. Susulan lawatan tersebut, PRC telah membekukan hubungan dua hala dengan Singapura 
selama setahun.12 Insiden tersebut menandakan titik perubahan dalam hubungan Singapura-Taiwan 
di mana Singapura menjadi lebih berhati-hati dalam mengadakan interaksi berprofil tinggi dengan 
Taiwan untuk mengelakkan bantahan dan kemarahan PRC. Selain itu, insiden penahanan kenderaan 
tentera Singapura oleh pihak berkuasa pelabuhan Hong Kong pada tahun 2016 adalah satu lagi contoh 
tekanan politik PRC ke atas Singapura.13 Pada masa itu, sembilan kenderaan tentera Singapura yang 
digunakan untuk latihan di Taiwan telah ditahan di Hong Kong setelah selesai menjalani latihan di 
Taiwan di bawah Projek Starlight.

Walaupun Singapura masih meneruskan hubungannya dengan Taiwan secara tidak rasmi, 
interaksinya dibuat dengan berhati-hati untuk mengelakkan provokasi PRC. Sehingga kini pengaruh 
politik PRC ke atas Singapura masih wujud kerana PRC melihat sebarang bentuk hubungan dengan 
Taiwan yang boleh membawa kepada pengiktirafan Taiwan sebagai cabaran kepada Dasar Satu China. 
Pendirian Singapura ke atas isu-isu yang melibatkan kepentingan PRC, termasuklah isu Taiwan perlu 
diubahsuai berikutan kuasa dan pengaruh PRC yang semakin meningkat. Perubahan ini perlu dibuat 
untuk memberi ruang hubungan Singapura-PRC berkembang.14

Pengaruh politik PRC memberi kesan ke atas kerjasama ekonomi dan ketenteraan Singapura-
Taiwan. Dari sudut perdagangan, demi menjaga sensitiviti dan mengelakkan pengiktirafan kepada 
Taiwan, Singapura terpaksa mengadakan perjanjian perdagangan dengan Taiwan menggunakan 
nama lain. Perjanjian perdagangan yang ditandatangani pada tahun 2013 ini dinamakan Agreement 
between Singapore and the Separate Customs Territory of Taiwan, Penghu, Kinmen, and Matsu on 
Economic Partnership (ASTEP). Penggunaan bahasa di dalam perjanjian itu dibuat dengan teliti 
untuk mencerminkan pematuhan Singapura terhadap status Taiwan dan mengelakkan penggunaan 
bahasa yang ada elemen pengiktirafan kepada Taiwan.15 Seperti mana kerjasama dengan negara 
lain, Singapura juga mengadakan kerjasama ketenteraan dengan Taiwan di bawah Projek Starlight. 
Disebabkan sensitiviti isu hubungan dengan Taiwan, Singapura terpaksa mengadakan kerjasama itu 
secara senyap dan tidak melibatkan publisiti. Singapura lebih selesa hubungannya dengan Taiwan 
kekal dalam keadaan sedia ada kerana ia dapat memanfaatkan kerjasama dengan Taiwan dan pada 
masa yang sama tidak melanggar Dasar Satu China.16

Impak Pengaruh Ekonomi

Kebergantungan Singapura terhadap perdagangan antarabangsa terutamanya hubungan dagangnya 
dengan PRC mewujudkan suasana yang sukar buat Singapura kerana perlu mengambil kira tindak 
balas ekonomi dari PRC akibat hubungannya dengan Taiwan. Pasaran domestik yang kecil dan 
ketiadaan sumber alam semula jadi menyebabkan Singapura terpaksa bergantung kepada perdagangan 
antarabangsa sebagai sumber ekonomi dan pendapatannya. Tahap kebergantungan ini dapat dilihat 
pada nisbah perdagangan kepada KDNK yang tinggi iaitu melebihi tiga kali ganda (Jadual 2).

Jadual 2: Nisbah perdagangan kepada Keluaran Dalam Negara Kasar (KDNK) 
Singapura, 2019-2023

TAHUN
NILAI PERDAGANGAN 

(Import dan eksport, S$ bilion)
KDNK

S$ 
bilion

NISBAH
BARANGAN PERKHIDMATAN JUMLAH

2023 1,205.7 837.3 2,043.0 673.3 3.03
2022 1,365.4 870.7 2,236.1 687.2 3.25
2021 1,160.0 711.6 1,871.6 583.2 3.21
2020 969.1 589.2 1,558.3 482.2 3.23
2019 1,022.2 589.9 1,612.1 514.2 3.14

Sumber: Department of Statistics, Singapore. SingStat Table Builder dan kompilasi pengarang.

Justeru, pengaruh ekonomi PRC memainkan peranan dalam mempengaruhi pendirian dan 
dasar Singapura terhadap Taiwan. Sebagai contoh, PRC pernah memberi amaran kepada Singapura 
bahawa Taman Perindustrian Suzhou yang melibatkan kerjasama Singapura-PRC boleh dihentikan 
jika Taiwan berterusan melakukan provokasi berkaitan kemerdekaannya terhadap PRC.17 Dalam kes 
ini, walaupun Singapura bukanlah pihak yang membuat provokasi, namun amaran sebegini sentiasa 
diambil berat oleh Singapura di mana setiap dasar, pendirian dan kenyataannya berkaitan Taiwan-PRC 
sentiasa konsisten iaitu Singapura menghormati Dasar Satu China dan tidak menyokong kemerdekaan 
Taiwan.  Selain itu, PRC juga mengenakan tekanan ke atas Singapura untuk menangguhkan 
perbincangan mengenai perjanjian perdagangan bebas Singapura-PRC susulan lawatan peribadi Lee 
Hsien Loong ke Taiwan pada 2004 yang menimbulkan kemarahan PRC.18

Akibat pengaruh tersebut, Singapura sentiasa berhati-hati dalam sebarang tindakan atau 
kenyataan yang mungkin kelihatan menyokong Taiwan yang boleh menimbulkan kecurigaan PRC. 
Singapura juga mengelak daripada terlibat dalam sebarang sokongan kepada Taiwan secara terbuka 
yang boleh menjejaskan hubungan perdagangannya dengan PRC. Oleh kerana kebergantungan 
ekonominya, Singapura sentiasa memegang dasar yang tidak mengiktiraf Taiwan sebagai negara 
merdeka. Pendirian ini adalah selaras dengan Dasar Satu China yang dibuat oleh PRC. Dengan 
berbuat demikian, Singapura melindungi kepentingan ekonominya dengan PRC sambil mengekalkan 
hubungan tidak rasminya dengan Taiwan. Kepentingan Belt Road Initiative (BRI) dari sudut ekonomi 
turut memberi kesan kepada Singapura. Jika dilihat sekali imbas, BRI yang menumpukan kepada 
projek pembangunan infrastruktur, tidak selari dengan keperluan Singapura. Dengan ekonomi yang 
maju, keperluan Singapura berbeza daripada keperluan negara-negara jirannya seperti Malaysia atau 
Indonesia, di mana BRI membiayai pelbagai projek infrastruktur seperti landasan kereta api dan 
pelabuhan.

Walau bagaimanapun, Singapura melihat BRI dari sudut lain, iaitu mengambil peluang 
menggunakan statusnya sebagai hab kewangan dan logistik utama di Asia untuk bertindak sebagai 
orang tengah bagi pelaksanaan projek BRI di negara ketiga.19 Kepentingan BRI kepada Singapura 

dapat dilihat apabila Singapura adalah antara negara terawal yang menyatakan sokongan terhadap BRI 
dan kesediaan untuk bekerjasama dengan PRC.20 BRI membuka peluang yang besar kepada syarikat-
syarikat Singapura di mana BRI meliputi 60 buah negara iaitu bersamaan hampir satu per empat 
jumlah KDNK dunia dan separuh daripada penduduk dunia.21 Jumlah pelaburan terkini meliputi S$60 
bilion yang laburkan terus ke dalam projek-projek BRI dan perdagangan bernilai S$5 trilion dengan 
negara yang terlibat di mana daripada jumlah tersebut, S$90 bilion datang dari Singapura. Jumlah 
pelaburan yang besar ini membuka peluang kepada syarikat Singapura yang mempunyai kepakaran 
dan reputasi tinggi, untuk menyediakan perkhidmatan profesional seperti pembiayaan, perundangan 
dan insurans yang diperlukan bagi pembangunan projek-projek berskala besar, terutamanya di negara-
negara membangun. Selain projek BRI di negara ketiga, Singapura juga menunjukkan komitmen 
dalam BRI apabila mengadakan kerjasama dengan PRC untuk membangunkan The China-Singapore 
(Chongqing) Demonstration Initiative on Strategic Connectivity (CCI).22

Penglibatan secara tidak langsung di dalam BRI memberikan manfaat yang besar kepada 
Singapura di mana dianggarkan 60% projek BRI di Asia Tenggara mendapat pembiayaan mereka 
melalui institusi kewangan di Singapura.23 Selain itu, kedudukan Singapura sebagai salah satu pusat 
penyelesaian renminbi (RMB) luar pesisir yang penting, Singapura mendapat manfaat dengan 
menjadi destinasi pilihan bagi pelaburan keluar syarikat PRC dan menarik minat sebahagian besar 
pelaburan PRC dalam kalangan semua negara BRI24 Secara keseluruhannya, Singapura mendapat 
manfaat dari segi perkembangan ekonomi di mana nilai pelaburan PRC di Singapura yang bersamaan 
satu per tiga daripada jumlah pelaburan PRC di negara BRI, manakala pelaburan Singapura di PRC 
pula bersamaan dengan 85% daripada keseluruhan pelaburan masuk dari negara BRI ke PRC.25

Dengan adanya kaitan kepentingan antara BRI dan ekonomi Singapura, BRI menjadi alat 
PRC mempengaruhi dasar Singapura terhadap Taiwan. Sebagai contoh, apabila Perdana Menteri 
Singapura, Lee Hsien Loong tidak dijemput menghadiri sidang kemuncak BRI yang pertama pada 
tahun 2017, penganalisis melihatnya sebagai tindak balas simbolik dari PRC terhadap sikap tidak 
pro-PRC Singapura dalam isu yang melibatkan kepentingan PRC termasuklah berkenaan Taiwan.26 
Walaupun alasan sebenar tidak didedahkan kepada umum, ia dilihat sebagai isyarat dari PRC bahawa 
Singapura bakal terlepas daripada menerima manfaat ekonomi dan pelaburan berkaitan projek 
pembangunan BRI sekiranya Singapura tidak membuat penyesuaian yang selari dengan kepentingan 
PRC, termasuklah berkenaan Taiwan.

Menyedari risiko bakal dipinggirkan daripada inisiatif yang boleh mendatangkan banyak 
manfaat ekonomi ini, Singapura mengambil langkah untuk memperbaiki hubungannya dengan PRC. 
Perdana Menteri Lee Hsien Loong telah mengadakan lawatan ke PRC pada tahun 2017 dan diikuti 
dengan kehadiran dan pertemuannya dengan Presiden Xi Jinping di Forum Boao untuk Asia pada 
April 2018. Tindakan itu telah memperbaiki hubungan Singapura-PRC dan meletakkan Singapura 
sebagai rakan kongsi untuk PRC dalam dua bidang iaitu sebagai hab pembiayaan untuk BRI dan 
sumber untuk perkongsian negara ketiga.27 Usaha Singapura itu kelihatan membuahkan hasil di mana 
Singapura dan PRC telah menandatangani perjanjian untuk menggalakkan kerjasama antara syarikat 
kedua-dua negara yang beroperasi di negara lain yang terlibat dalam BRI.28 Di bawah Memorandum 
of Understanding to Promote Greater Collaboration between Singapore and Chinese Companies in 
Third-Party Markets along the Belt & Road, agensi kerajaan Singapura dan PRC akan mengenal pasti 
sektor dan pasaran yang mempunyai kepentingan bersama serta akan menganjurkan aktiviti untuk 
menggalakkan kerjasama antara syarikat dari kedua-dua negara.29

Impak Pengaruh Ketenteraan

Dari segi ketenteraan, kuasa ketenteraan PRC yang besar serta pendekatan agresifnya di Laut China 
Selatan memberi tekanan secara tidak langsung kepada Singapura dalam menguruskan hubungannya 
dengan Taiwan. Peningkatan kuasa ini diakui sendiri oleh US. PRC dikatakan sebagai satu-satunya 
kuasa yang boleh mencabar US. Potensi cabaran ini dilihat dari segi niat dan keupayaan PRC yang 
semakin meningkat yang akan membentuk aturan antarabangsa.30

Kebangkitan kuasa ketenteraan PRC memberi kesan ke atas dasar Singapura terhadap Taiwan. 
Pemimpin Singapura sejak era Lee Kuan Yew menyedari akan kekuatan PRC dan mengambil jalan 
selamat dengan mematuhi Dasar Satu China dan mengekalkan dasar menolak kemerdekaan Taiwan. 
Pendirian ini tidak hanya menggambarkan pengaruh ketenteraan PRC ke atas Singapura, tetapi ia 
juga menunjukkan langkah berhati-hati Singapura dalam hubungan tersebut untuk mengelak tindak 
balas PRC yang boleh meletakkan Singapura dalam keadaan sukar. Sungguhpun kebarangkalian 
PRC akan menyerang Singapura disebabkan hubungannya dengan Taiwan adalah rendah, pemimpin 
Singapura mengambil pendekatan pragmatik dan bijak dengan mengelak sebarang tindakan provokasi 
yang akan mengundang tindakan ketenteraan PRC. Sebarang tindak balas ketenteraan dari PRC 
tidak akan menguntungkan, walaupun sekiranya PRC tewas dalam krisis tersebut. Ini disebabkan 
tindakan ketenteraan dan krisis akan mengganggu kelancaran perdagangan yang merupakan sumber 
pendapatan utama Singapura.

Pendirian ini dapat dilihat melalui sikap pemimpin Singapura yang mengambil berat akan 
potensi tercetusnya konflik di Selat Taiwan. Contohnya, susulan lawatan Speaker US Nancy Pelosi ke 
Taiwan pada tahun 2022, Menteri Luar Singapura Vivian Balakrishnan menyatakan semasa sesi soal 
jawab di Parlimen pada 6 Ogos 2022 bahawa lawatan tersebut berpotensi mencetuskan konflik dan 
silap percaturan dan mengharapkan supaya suhu akibat lawatan tersebut dapat diredakan.31 Bilahari 
Kausikan, bekas diplomat kanan Singapura turut menyifatkan lawatan tersebut bukanlah cara 
yang bijak untuk menyokong Taiwan32. Pendirian Singapura dalam isu berkenaan sedikit sebanyak 
meredakan kemarahan PRC yang tidak melihat Singapura menentang pendirian PRC mengenai 
Taiwan dan tidak menyokong tindakan provokasi US.

Selain risiko serangan ketenteraan, Singapura juga menerima tekanan ke atas kerjasama 
latihan ketenteraannya dengan Taiwan di bawah Projek Starlight di mana tekanan dari PRC 
menyebabkan kerjasama ketenteraan itu terpaksa dibuat tanpa publisiti.33 Selain itu, Singapura juga 
telah mengadakan kerjasama ketenteraan dengan PRC melalui Agreement on Defence Exchanges 
and Security Cooperation (ADESC) pada tahun 2019. Perjanjian ini dibuat hampir tiga dekad 
setelah perjanjian kerjasama pertahanan dengan US dibuat iaitu pada tahun 1990. Perjanjian ini dan 
tawaran untuk menyediakan tempat latihan bagi tentera Singapura merupakan satu bentuk pengaruh 
ketenteraan yang PRC cuba kenakan ke atas Singapura.34 Dengan cara ini PRC cuba untuk menjadi 
rakan pertahanan utama Singapura dan seterusnya mengurangkan kebergantungan Singapura terhadap 
Taiwan. Bagi Singapura yang bergantung kepada perdagangan antarabangsa, konflik di Selat Taiwan 
apatah lagi melibatkan rakan dagangnya yang terbesar akan menjejaskan ekonominya. Oleh itu, 
Singapura akan mengelakkan sebarang tindakan yang akan mewujudkan ketegangan.

Impak Pengaruh Sharp Power

PRC telah lama menjadikan Singapura sebagai sasaran bagi penyebaran pengaruh sharp power. 
Pengaruh itu disebarkan melalui pelbagai saluran dengan tujuan untuk membentuk pendapat umum 
dan mempengaruhi persekitaran politik supaya selari dengan kepentingan PRC.35 Selain menggunakan 

faktor identiti Cina di Singapura, persatuan perniagaan turut dijadikan pelobi yang berkuasa bagi 
memajukan kepentingan PRC di Singapura.36 Sebagai contoh, di Asia Tenggara terdapat perniagaan 
yang diusahakan oleh keluarga dari penduduk kaum Cina yang dipanggil sebagai Bamboo Network. 
Perniagaan keluarga ini mempunyai rangkaian urus niaga yang rumit dan ada kaitan dengan syarikat 
di PRC termasuklah syarikat berkaitan kerajaan. Rangkaian perniagaan ini telah mempengaruhi 
landskap ekonomi di Asia Tenggara, termasuk di Singapura.37 Malah, ahli perniagaan kaum Cina 
ini diminta untuk memainkan peranan yang aktif dalam melaksanakan BRI dan berkongsi Impian 
China.38 Di samping itu, media terutamanya media bahasa Cina juga memainkan peranan dalam 
menyebarkan pengaruh PRC. Lianhe Zaobao, iaitu surat khabar bahasa Cina yang paling banyak edaran 
di Singapura turut memainkan peranan dalam penyebaran pengaruh PRC di Singapura39Dakwaan ini 
dibuat berdasarkan pemerhatian ke atas kandungan Lianhe Zaobao yang didapati semakin condong 
ke arah PRC. Selain Lianhe Zaobao, Channel 8 iaitu saluran TV berbahasa Mandarin di Singapura 
juga terkesan telah diresapi pengaruh pro-PRC. Salah seorang pengacara program TV berkenaan 
telah mengeluarkan kenyataan yang memihak kepada Rusia iaitu selari dengan pendirian PRC dalam 
isu konflik Rusia-Ukraine.40

Sharp power PRC dapat mempengaruhi sentimen golongan tertentu di Singapura, khususnya 
golongan yang mempunyai kepentingan ekonomi dengan PRC.41 Contoh pertama ialah semasa 
insiden rampasan kenderaan tentera Singapura oleh pihak berkuasa Pelabuhan Hong Kong pada tahun 
2016. Dalam keadaan yang tegang itu, ada segelintir ahli perniagaan Singapura berbangsa Cina yang 
mempunyai kaitan dengan pegawai Kerajaan Singapura yang cuba mempengaruhi kerajaan supaya 
tidak meneruskan Projek Starlight di Taiwan bagi mengelakkan masalah dalam hubungan dengan 
PRC.42 Contoh kedua pula berlaku pada tahun 2004. Dalam kejadian tersebut, komuniti perniagaan 
Singapura mengenakan tekanan ke atas Kerajaan Singapura apabila Timbalan Perdana Menteri Lee 
Hsien Loong mengadakan lawatan peribadi ke Taiwan di mana lawatan itu akan menyebabkan tindak 
balas PRC dan seterusnya menjejaskan kepentingan mereka dengan PRC.

Sungguhpun operasi sharp power PRC itu dapat mempengaruhi sentimen sesetengah 
golongan masyarakat di Singapura, ia secara umumnya tiak dapat mempengaruhi dasar dan keputusan 
yang dibuat oleh Kerajaan. Dalam contoh Bamboo Network, kawalan selia yang ketat oleh Kerajaan 
Singapura dapat mengelakkan dasar dan keputusannya dipengaruhi oleh kepentingan rangkaian 
perniagaan berkenaan, contohnya kerajaan telah mengambil tindakan menyekat capaian pengguna 
media sosial di Singapura daripada akaun yang dikaitkan dengan ahli perniagaan PRC, Guo Wenghui 
kerana mencampuri urusan politik dalaman Singapura.43 Begitu juga dalam isu penyebaran melalui 
media. Dakwaan bahawa Lianhe Zaobao terlibat dalam penyebaran pengaruh PRC dinafikan oleh 
Kerajaan Singapura.44 Walaupun media berbahasa Cina menjadi saluran bagi penyebaran pengaruh 
PRC, kawalan media oleh Kerajaan Singapura telah dapat menyekat penyebaran sharp power dalam 
kalangan masyarakat Singapura.45

Secara umumnya operasi sharp power PRC tidak memberikan kesan yang menyeluruh ke 
atas masyarakat Cina di Singapura kerana masyarakat ini sudah lama berasimilasi dalam masyarakat 
setempat di Singapura.46 Walaupun PRC mempunyai pengaruh di Singapura, ia tidak banyak 
mempengaruhi dasar Singapura yang mengutamakan kepentingan strategik dan nilainya sendiri.47 
Walaupun majoriti rakyat Singapura mungkin mempunyai berpandangan yang positif terhadap PRC, 
ini tidak semestinya mempengaruhi dasar dan pendekatan kerajaan terhadap PRC. Sebagai contoh, 
kerajaan Singapura tidak mengikut kaedah PRC dalam pengurusan pandemik COVID-19 serta tidak 
memilih Huawei bagi penyedia perkhidmatan rangkaian 5G.

Tindak Balas Singapura Terhadap Pengaruh PRC

Strategi Diplomasi dan Politik

Tindak balas Singapura terhadap pengaruh politik PRC bermula dengan strategi politik dan diplomasi 
di mana strategi ini melibatkan usaha untuk mengekalkan status semasa (status quo) hubungan antara 
Singapura dengan Taiwan tanpa menjejaskan hubungannya dengan PRC. Untuk mencapai tujuan ini, 
Singapura mengambil pendekatan politik dan diplomasi seperti berikut:

a)	 	 Mematuhi Dasar Satu China

Pematuhan terhadap Dasar Satu China adalah tunjang kepada hubungan Singapura dengan kedua-
dua PRC dan Taiwan sejak zaman Lee Kuan Yew lagi.48 Dengan mematuhi dasar ini. Singapura 
hanya mengiktiraf PRC sebagai satu-satunya negara China yang sah dan Taiwan adalah sebahagian 
daripada PRC. Singapura juga menentang sebarang usaha ke arah kemerdekaan Taiwan49Pendekatan 
ini mengurangkan risiko timbulnya rasa tidak puas hati PRC terhadap hubungan Singapura 
dengan Taiwan. Pendekatan ini jelas berkesan di mana sehingga kini Singapura masih meneruskan 
hubungannya dengan Taiwan walaupun secara tidak rasmi malah mampu juga meneruskan latihan 
ketenteraannya di bawah Projek Starlight yang bermula sejak 1970-an dan mengadakan FTA dengan 
Taiwan.50 Pendekatan ini membolehkan kepentingan strategik dan ekonomi Singapura dilindungi.

Pendekatan seimbang ini membolehkan ia mengekalkan hubungannya yang tidak rasmi 
itu dengan Taiwan khususnya dalam bidang ekonomi dan ketenteraan tanpa menjejaskan pendirian 
rasminya mengenai Dasar Satu China dan status Taiwan. Sungguhpun ada beberapa insiden yang 
sedikit sebanyak membangkitkan rasa tidak senang PRC berkaitan hubungan Singapura dengan 
Taiwan contohnya latihan ketenteraan di Taiwan dan ucapan tahniah kepada presiden baharu Taiwan, 
pendekatan pragmatik Singapura berjaya mengekalkan hubungan dengan kedua-dua negara itu dan 
memastikan kepentingan jangka masa panjang Singapura terpelihara.

Pendekatan dua hala ini membolehkan Singapura menerima manfaat dari kedua-dua 
pihak, sebagaimana dinyatakan oleh Perdana Menteri pada masa itu, Lee Hsien Loong bahawa 
Singapura mengharapkan status semasa di Selat Taiwan kekal sebagaimana sekarang.51Kenyataan ini 
menunjukkan komitmen Singapura untuk mengimbangi hubungan dengan kedua-dua negara itu demi 
untuk menerima manfaat dan melindungi kepentingan strategiknya.

b)	 	 Menggunakan ASEAN sebagai forum untuk melibatkan PRC

Peranan Singapura sebagai antara negara pengasas ASEAN  dan penglibatan aktifnya di dalam 
pertubuhan serantau itu menyediakan platform yang penting untuk melibatkan PRC secara kolektif 
dan seterusnya memastikan kestabilan serantau. Berbanding interaksi Singapura secara bersendirian, 
interaksi dengan PRC secara kolektif melalui ASEAN adalah lebih berkesan. Sebagai negara kecil 
yang bergantung kepada kestabilan serantau, ASEAN memberi banyak kebaikan kepada Singapura.52 
Atas kesedaran itu, Kerajaan Singapura adalah antara penyokong paling kuat ASEAN. Selain 
ekonomi, ASEAN memberi kebaikan politik kepada negara itu dari segi mengekalkan keamanan di 
rantau Asia Tenggara sejak ia ditubuhkan.53

ASEAN memberi manfaat dalam hubungan Singapura dengan PRC atau kuasa besar 
yang lain di mana ASEAN dapat mengekalkan kestabilan dan pertumbuhan di rantau ini melalui 
penglibatan dan interaksi dengan kuasa besar, memupuk dialog dan mengelakkan berlakunya konflik. 
ASEAN yang mendokong aturan berasaskan undang-undang (rules-based order) dalam mengurus 

Jebat 53(2)(2026) | 516

Peningkatan Pengaruh China dan Dasar Luar Singapura terhadap Taiwan



pertikaian, dapat memastikan kedaulatan semua negara dihormati.54 Penekanan ASEAN terhadap 
prinsip berkecuali, menolak penggunaan kekerasan dan dialog bagi penyelesaian masalah, melalui 
piagamnya selari dengan pendekatan diplomatik Singapura. Ini membolehkan Singapura menangani 
isu yang kompleks, termasuk isu hubungan dengan Taiwan.

Melalui ASEAN, Singapura mengadakan kerjasama dari segi politik dan ekonomi dengan 
kuasa besar secara konstruktif untuk mengelakkan konflik, perang proksi atau penguasaan oleh 
mana-mana kuasa asing.55 Dalam isu hubungan dengan PRC, jumlah perdagangan yang besar dengan 
ASEAN di mana ASEAN secara kolektif adalah rakan dagang PRC yang paling besar mewujudkan 
kepentingan ASEAN kepada PRC.56 Oleh itu, PRC mempunyai kepentingan dalam mengekalkan 
hubungan yang baik dengan negara-negara ASEAN dan secara tidak langsung mengurangkan potensi 
konfrontasi langsung dari PRC terhadap Singapura berkaitan hubungan Singapura dengan Taiwan.

Melalui ASEAN, negara-negara Asia Tenggara ini dapat menyuarakan kepentingan mereka 
secara bersama-sama dan secara tidak langsung memelihara kepentingan masing-masing. Contohnya 
dalam isu berkaitan pertikaian wilayah di Laut China Selatan, ASEAN komited untuk mewujudkan 
kod kelakuan (Code of Conduct - COC) yang sejajar dengan undang-undang antarabangsa, khususnya 
United Nations Conventions on the Law of the Sea (UNCLOS).57 COC ini akan melindungi 
kepentingan Singapura dari segi keselamatan laluan perdagangan. Komitmen yang disampaikan 
melalui ASEAN ini kelihatan lebih neutral dan tidak menggambarkan seolah-olah Singapura cuba 
menyekat kepentingan PRC.

c)	 	 Amalan berkecuali dan strategi hedging terhadap persaingan US-PRC

Dalam isu hubungannya dengan Taiwan, faktor US tidak boleh diketepikan sama sekali kerana dari 
segi dasar, US mempunyai komitmen terhadap keselamatan Taiwan di bawah Taiwan Relations Act. 
Selain itu, persaingan US-PRC menjadi isu penting dalam geopolitik di rantau ini yang mempengaruhi 
hubungan Singapura dengan US dan PRC. Selain menyatakan idea dan prinsip berkecuali, Singapura 
turut mengamalkannya. Singapura menonjolkan sikap itu dengan mengadakan hubungan yang rapat 
dengan kedua-dua US dan PRC. Dengan US, selain kerjasama perdagangan, Singapura menyediakan 
ruang dan kemudahan untuk kegunaan tentera US di Changi dan terlibat dalam banyak latihan 
ketenteraan dengan tentera US manakala dengan PRC penglibatan Singapura dalam projek BRI 
menunjukkan pengiktirafan Singapura terhadap pengaruh ekonomi PRC yang semakin meningkat.

Pendekatan neutral itu turut meliputi kerjasama Singapura dengan Taiwan dan PRC dalam 
bidang ketenteraan. Memandangkan Singapura telah lama mengadakan kerjasama dengan Taiwan 
dalam bidang ketenteraan di bawah Projek Starlight, Singapura seterusnya mengadakan kerjasama 
dengan PRC dalam bidang pertahanan melalui ADESC pada 7 Januari 2008. Dengan adanya kerjasama 
pertahanan ini, Singapura meletakkan PRC sebagai rakan strategik baharu yang dihargai sebagaimana 
US walaupun kerjasama itu masih baharu. Sebagai negara kecil dan bergantung kepada perdagangan 
antarabangsa, Singapura mengharapkan hubungan yang baik antara US dan PRC kerana hubungan 
baik itu dapat mewujudkan keseimbangan dan memastikan kestabilan di rantau ini.

Singapura mengamalkan strategi hedging dalam menguruskan hubungannya dengan US-PRC. 
Strategi hedging Singapura dalam konteks persaingan US dan PRC antara lain adalah mengekalkan 
hubungan ekonomi yang baik dengan PRC tetapi kurang rapat dari segi politik dan strategi, melibatkan 
PRC dalam institusi serantau terutamanya ASEAN dengan tujuan mewujudkan komitmen PRC 
terhadap keamanan dan kestabilan serantau dan mengekalkan imbangan kuasa dengan mengadakan 
pakatan strategik dengan US terutamanya melalui perjanjian rasmi mengenai penggunaan pangkalan 
tentera laut di Changi oleh tentera US.58 Melalui strategi itu, Singapura mengekalkan kerjasama 
pertahanan yang kukuh dengan US dan pada masa yang sama meningkatkan kerjasama ekonominya 

dengan PRC. Pendirian ini membolehkan Singapura mengharungi persaingan US-PRC yang rumit 
tanpa menjejaskan kedaulatan atau kestabilan ekonominya.

d)	 	 Penglibatan dalam forum-forum pelbagai hala

Singapura percaya bahawa forum pelbagai hala dapat memberi perlindungan dan keadilan kepada 
negara kecil daripada tindakan agresif negara besar. Penglibatan Singapura di dalam forum-forum 
pelbagai hala seperti PBB, ICJ, WTO dan APEC mencerminkan komitmen dan keyakinan negara itu 
terhadap peraturan dan amalan antarabangsa yang berasaskan undang-undang dalam penyelesaian 
konflik secara diplomasi. Sebagai contoh, Singapura menyokong usaha menyelesaikan isu pertikaian 
di Laut China Selatan melalui cara diplomasi dan mematuhi undang-undang antarabangsa termasuklah 
merujuk kepada ICJ.59 Dalam isu hubungan dengan Taiwan, Singapura tidak menyatakan isu tersebut 
perlu dibawa ke ICJ atau mana-mana forum antarabangsa untuk diselesaikan. Namun, dengan 
menyertai forum-forum seperti ini, Singapura dapat melindungi kepentingan nasionalnya berkaitan 
isu Taiwan dan PRC dan mengelakkan dirinya daripada diheret ke dalam konflik antara dua negara 
tersebut.

Strategi Ekonomi dan Perdagangan

Sejak 2013, PRC adalah rakan dagang terbesar Singapura dan Singapura pula adalah pelabur asing 
yang terbesar bagi PRC. Singapura sedar akan risiko jika ia bergantung kepada PRC bagi kemajuan 
ekonominya. Untuk menangani risiko itu, strategi Singapura adalah bertujuan untuk mempelbagaikan 
hubungan ekonominya dengan pelbagai negara atau blok ekonomi. Strategi ini membolehkan 
Singapura mendapat manfaat daripada akses ke pasaran yang lebih luas dan seterusnya mengurangkan 
pergantungan ekonomi terhadap PRC.

a)	 	 Memperluaskan kerjasama melalui FTA

Kebergantungan Singapura terhadap perdagangan antarabangsa menjadi sebab utama negara itu 
mengambil pendekatan proaktif untuk mewujudkan FTA. Dengan mempelbagaikan hubungan 
perdagangannya melalui FTA, Singapura dapat meluaskan pasaran dan mengurangkan 
pergantungannya kepada mana-mana rakan dagang, termasuk PRC. Singapura mengadakan FTA 
secara empat peringkat iaitu FTA dua hala antara Singapura dengan negara individu, FTA Singapura 
dengan blok ekonomi serantau, perjanjian perdagangan dalam blok ekonomi serantau dan FTA di 
bawah kendalian ASEAN.

b)	 	 Penyertaan dalam pertubuhan pelbagai hala bagi perdagangan

Selain mengadakan FTA bagi meluaskan pasaran dan melancarkan perdagangannya dengan banyak 
negara, Singapura juga memanfaatkan keahliannya di dalam pertubuhan pelbagai hala berkaitan 
perdagangan seperti WTO dan APEC. Walaupun pertubuhan ini tidak berperanan sebagai FTA, ia 
memainkan peranan penting dalam mewujudkan persekitaran perdagangan yang stabil dan boleh 
diramal, melindungi aliran perdagangan global dan memudahkan kerjasama dalam kalangan ahlinya.

c)	 	 Pertubuhan Perdagangan Dunia (WTO)

WTO penting bagi Singapura kerana ia menyediakan sistem perdagangan pelbagai hala yang berasaskan 
peraturan yang terbuka, memupuk pertumbuhan global dan menentang amalan perlindungan.60 WTO 
yang komited terhadap perdagangan bebas dan tanpa diskriminasi, membantu Singapura mengekalkan 
pertumbuhan ekonomi dan daya saing globalnya. Selain itu, WTO mempunyai mekanisme bagi 
menyelesaikan pertikaian berkaitan perdagangan dalam kalangan ahlinya.61 Oleh itu, ia memberi 
keadilan kepada semua negara tanpa mengira saiz dan pengaruh. Justeru, dengan menyertai WTO, 
Singapura dapat melindungi kepentingan perdagangannya. Kepentingan satu badan untuk mengawal 
selia perdagangan bebas telah diakui oleh Singapura sejak awal lagi di mana Singapura adalah salah 
satu negara pengasas WTO sejak badan itu ditubuhkan pada 1 Januari 1995. Singapura menunjukkan 
komitmen terhadap keberkesanan dan kecekapan WTO di mana Singapura telah menganjurkan 
persidangan peringkat menteri WTO pada Disember 1996.62

d)	 	 Kerjasama Ekonomi Asia-Pasifik (APEC)

APEC memainkan peranan penting dalam ekonomi Singapura dengan memupuk liberalisasi 
perdagangan dan pelaburan, integrasi ekonomi serantau dan pertumbuhan dalam kalangan ahli-
ahlinya.63 Sebagai salah satu daripada 12 negara pengasas APEC, Singapura mengiktiraf APEC 
sebagai platform penting untuk kerjasama ekonomi di rantau Asia-Pasifik. Ekonomi APEC secara 
kolektif menyumbang 62% daripada KDNK global dan 47% daripada perdagangan global pada 2022. 
Ini menunjukkan kepentingan APEC kepada pembangunan Singapura dan hubungan perdagangan 
yang saling bergantung. Ekonomi APEC menyumbang lebih 78% daripada perdagangan global 
Singapura dalam barangan dan perkhidmatan.64

Jika FTA secara langsung membuka pasaran baharu untuk Singapura, WTO dan APEC pula 
membantu dari segi menyediakan rangka kerja penting untuk kemudahan dan peraturan perdagangan 
pada skala yang lebih besar. Melalui platform pelbagai hala ini, Singapura meningkatkan daya tahan 
ekonominya dengan mengurangkan pergantungan yang berlebihan kepada mana-mana negara, seperti 
PRC. WTO dan APEC juga menggalakkan kepelbagaian perdagangan dengan membantu Singapura 
membina hubungan ekonomi yang kukuh dengan pelbagai negara, memastikan akses kepada pasaran 
dan sumber global.

Strategi Ketenteraan dan Keselamatan

Sungguhpun potensi PRC melancarkan serangan langsung ke atas Singapura disebabkan hubungan 
Singapura-Taiwan adalah rendah, sebagai negara kecil, Singapura mengambil langkah persediaan 
awal dengan merangka strategi pertahanan sekiranya situasi yang buruk berlaku. Singapura berpegang 
pada prinsip bahawa ia perlu mempertahankan dirinya sendiri dan tidak boleh mengharapkan bantuan 
luar.

a)	 	 Meningkatkan keupayaan Angkatan Tentera Singapura (SAF)

Tindakan pertama Singapura dalam mempertahankan dirinya daripada serangan negara asing 
termasuk PRC adalah dengan meningkatkan keupayaan pasukan tenteranya, Angkatan Tentera 
Singapura (Singapore Armed Forces - SAF). Komitmen Singapura dalam meningkatkan keupayaan 
SAF dapat dilihat dari segi peruntukan kewangan yang besar diberikan kepada SAF. Peruntukan 
belanjawan pertahanan per kapita Singapura adalah yang tertinggi di rantau ini. Dengan peruntukan 

yang besar, SAF mampu memiliki aset ketenteraan yang canggih dan moden seperti jet pejuang 
F-35A dan kapal tentera laut moden.65 Di samping itu, antara pendekatan unik Singapura dalam 
meningkatkan keupayaan SAF dalam keadaan yang mencabar iaitu ruang latihan yang terbatas dan 
bilangan anggota yang sedikit adalah dengan menghantar tenteranya menjalani latihan di Taiwan di 
bawah Projek Starlight.66 Singapura juga menjadikan kewajipan untuk rakyatnya (warganegara dan 
penduduk tetap lelaki) menyertai khidmat negara dan sebagai tentera kerahan.67

Pendekatan proaktif Singapura dalam memodenkan pasukan tenteranya mencerminkan 
komitmennya untuk menangani ancaman yang semakin berkembang termasuk ancaman PRC. Dengan 
sistem pertahanan yang canggih, latihan yang komprehensif dan pandangan jauh yang strategik, 
Singapura telah menunjukkan komitmennya dalam mempertahankan keselamatannya walaupun 
dengan saiz yang kecil dan sumber yang terhad.68

b)	 	 Kerjasama pertahanan dengan US

Untuk mengimbangi kehadiran dan pengaruh ketenteraan PRC yang semakin meningkat, Singapura 
mengukuhkan hubungan pertahanannya yang telah lama terjalin dengan US. Selain usaha sendiri 
dalam meningkatkan keupayaan dan memodenkan SAF, Singapura juga meningkatkan keupayaan 
tenteranya dengan mengukuhkan kerjasama keselamatan dengan US.69 Kerjasama dengan US yang 
ketara ialah dari segi penggunaan pangkalan tentera di Changi oleh tentera US dengan tujuan untuk 
mengimbangi kuasa dan pengaruh PRC di rantau Asia Tenggara. Kesedaran mengenai keperluan 
untuk mewujudkan keseimbangan kuasa di rantau ini telah wujud dalam pemikiran pemimpin-
pemimpin Singapura yang terdahulu terutamanya Lee Kuan Yew yang melihat hanya US yang mampu 
mengimbangi pengaruh PRC di Asia Tenggara. Pemimpin generasi baharu Singapura juga masih 
mempunyai pandangan sedemikian sehingga kini di mana Singapura dan US telah menandatangani 
The Protocol of Amendment to the 1990 MOU pada September 2019 untuk melanjutkan penggunaan 
pangkalan udara dan pelabuhan oleh tentera US bagi tempoh 15 tahun lagi.70

Pada tahun 1998, Singapura mengukuhkan lagi hubungan keselamatannya dengan US 
dengan membina dermaga baharu di Pangkalan Tentera Laut Changi yang direka khusus untuk 
menempatkan kapal pengangkut pesawat US.71 Kerjasama dengan US juga membolehkan tentera 
Singapura meningkatkan keupayaan mereka melalui pelbagai latihan bersama pasukan tentera US 
seperti Ex Tiger Balm, Ex Valiant Mark dan Ex Green Flag East.72

c)	 	 Kerjasama pertahanan dengan PRC

Sungguhpun Singapura melihat US sebagai kuasa besar yang bernilai bagi kestabilan, kemakmuran 
dan keselamatan di Asia, ia tidak bermakna Singapura akan meminggirkan PRC sepenuhnya dalam 
bidang ketenteraan. Secara umumnya dalam konteks persaingan US dan PRC, strategi hedging 
Singapura adalah mengekalkan hubungan ekonomi yang baik dengan PRC tetapi kurang rapat dari 
segi politik dan strategi.73 Walau bagaimanapun, dalam mengimbangi hubungan dengan kedua-dua 
PRC dan US, Singapura turut menjalinkan kerjasama pertahanan dengan PRC untuk memupuk 
persefahaman bersama dan mengurangkan ketegangan.

Kerjasama pertahanan ini dibuat secara rasmi melalui ADESC yang ditandatangani pada 
7 Januari 2008. Kerjasama rasmi itu kemudiannya dipertingkatkan melalui The Enhanced ADESC 
pada tahun 2019 untuk menegaskan semula persahabatan yang mesra dan erat antara kedua-dua 
negara, mencerminkan kemajuan yang telah dicapai dalam hubungan pertahanan dua hala sepanjang 
dekad yang lalu dan menggambarkan komitmen Singapura dan PRC untuk mengukuhkan hubungan 
pertahanan dan keselamatan dua hala.74 Melalui kerjasama rasmi ini, Singapura dan PRC telah 

menunjukkan komitmen untuk meningkatkan kerjasama dua hala dengan mengadakan latihan 
bersama di bawah Ex-Cooperation yang melibatkan tentera darat dan tentera laut masing-masing.

Walaupun kerjasama antara SAF dan PLA tidak sedalam kerjasama antara SAF dengan 
pasukan tentera US, latihan di bawah Ex-Cooperation ini dibuat secara konsisten. Ex-Cooperation 
bermula pada 2009 dan merupakan sebahagian daripada usaha SAF dalam mengadakan latihan dengan 
pasukan tentera asing.75 Latihan bersama ini telah diadakan sebanyak enam edisi di mana edisi yang 
terakhir telah berlangsung pada 17 hingga 28 November 2024 di Henan, PRC.76 Selain tentera darat, 
kerjasama ini turut melibatkan latihan bersama pasukan tentera laut kedua-dua negara. Ex-Maritime 
Cooperation telah bermula sejak 2015 dan telah diadakan sebanyak tiga kali. Kali terakhir ia diadakan 
adalah pada 1 hingga 5 September 2024.77

Latihan bersama seperti ini menggalakkan kepercayaan antara kedua-dua pihak. Tindakan 
Singapura yang mengadakan kerjasama ketenteraan dengan PRC mencerminkan komitmennya untuk 
mengekalkan komunikasi terbuka dan mencegah salah faham dengan PRC. Selain itu, ia juga sedikit 
sebanyak dapat mengimbangi kerjasama ketenteraan Singapura-Taiwan di bawah Projek Starlight 
yang telah diadakan sejak sekian lama.

d)	 	 Penglibatan dengan PRC melalui ASEAN

Jika dibandingkan dengan tindak balas secara bersendirian, tindak balas Singapura ke atas pengaruh 
ketenteraan PRC melalui ASEAN adalah lebih mudah dan tidak rumit kerana sebarang dasar, 
keputusan atau tindakan yang dibuat oleh ASEAN secara kolektif, yang sekiranya tidak selari dengan 
kepentingan PRC, tidak menunjukkan ia dibuat bagi kepentingan Singapura semata-mata atau 
menggambarkan sentimen ASEAN yang anti-PRC.

Salah satu tujuan ASEAN iaitu promote regional peace and stability through abiding respect 
for justice and the rule of law in the relationship among countries of the region and adherence to 
the principles of the United Nations Charter selari dengan pendekatan dan kepentingan Singapura.78 
Selain itu, salah satu ciri penting ASEAN yang menjadikannya platform terbaik dalam mengurus 
campur tangan kuasa asing termasuklah pengaruh ketenteraan PRC adalah Kepusatan ASEAN 
(ASEAN Centrality). Kepusatan ASEAN adalah ciri utama dalam keselamatan serantau dan kerjasama 
pelbagai hala Asia yang boleh digunakan untuk memastikan masa depan Asia tidak ditentukan oleh 
mana-mana kuasa besar.79 Kepusatan ASEAN adalah penting di mana Perkara 1.15 Piagam ASEAN 
menyatakan bahawa objektif utama ASEAN adalah untuk mengekalkan Kepusatan ASEAN dan 
peranan proaktif ASEAN sebagai penggerak utama bagi hubungan dan kerjasamanya dengan rakan 
kongsi luar dalam seni bina serantau yang terbuka, telus dan terangkum.80

Berdasarkan ciri-ciri ini, Singapura memanfaatkan kedudukannya dalam ASEAN untuk 
menangani pelbagai ancaman keselamatan termasuklah pengaruh ketenteraan PRC ke atas Singapura 
dengan menggalakkan penglibatan yang kolektif, kestabilan serantau dan penyelesaian pertikaian 
dengan cara yang aman. Penglibatan dan interaksi Singapura dengan PRC melalui pelbagai inisiatif 
yang diterajui ASEAN (ASEAN-led initiatives) seperti ARF dan ADMM-Plus dapat meningkatkan 
persefahaman, saling percaya dan mengurangkan risiko tercetusnya tindak balas agresif dari PRC. 
Forum pelbagai hala seperti ini juga dapat mengurangkan dominasi negara kuasa besar, termasuk 
PRC dan memastikan negara kecil dan pertengahan mengekalkan kebebasan masing-masing.

Keberkesanan ASEAN dalam menjadi saluran untuk mengelakkan konfrontasi PRC ke atas 
Singapura dapat dilihat semasa tempoh Singapura menjadi negara penyelaras ASEAN bagi PRC iaitu 
dari 2015 hingga 2018. Singapura berjaya mengemudi hubungan tersebut walaupun berlaku beberapa 
peristiwa penting dalam hubungannya dengan PRC seperti rampasan kenderaan tentera Singapura 
oleh pihak berkuasa pelabuhan Hong Kong pada tahun 2016 dan pendirian Singapura berhubung 

keputusan ICJ dalam isu tuntutan bertindih di Laut China Selatan antara PRC dan Filipina.81

Pengurusan Sharp Power

	 a)	 Pendekatan dasar untuk mengukuhkan identiti nasional

Pendekatan dasar utama yang diambil oleh Kerajaan Singapura adalah dari segi pengukuhan identiti 
nasional iaitu menghapuskan persepsi bahawa Singapura adalah sebuah negara Cina. Dalam hal 
ini, Singapura secara dasarnya akan menonjolkan dirinya sebagai negara berbilang kaum. Untuk 
membuktikan kepelbagaiannya dan Singapura bukanlah negara Cina, Singapura menetapkan 
peruntukan di dalam perlembagaannya bahawa bahasa rasmi negara itu bahasa Melayu, Mandarin, 
Tamil dan Inggeris walaupun mempunyai penduduk kaum Cina yang majoriti. Selain itu, Singapura 
secara aktif mempromosikan kepelbagaian kaum sebagai asas identiti nasionalnya, contohnya 
perayaan utama pelbagai kaum dijadikan sebagai cuti umum di Singapura seperti Hari Raya Puasa, 
Deepavali dan Hari Vesak. Bagi mengelakkan dominasi satu kaum dalam kawasan tertentu, kerajaan 
menetapkan dasar bahawa perumahan awam tidak diasingkan mengikut kaum.82

Komitmen Singapura dalam mengelakkan persepsi negara itu kelihatan “China” juga dapat 
dilihat dari segi pelantikan presiden dari kaum minoriti. Pada tahun 2017, Singapura telah meminda 
perlembagaannya untuk memberi laluan kepada wakil kaum minoriti dipilih sebagai presiden 
sekiranya untuk tempoh tertentu, tiada kaum minoriti yang berjaya memenangi pilihanraya presiden. 
Dalam ucapan rasmi yang melibatkan kehadiran masyarakat yang ramai, contohnya perhimpunan 
hari kebangsaan, Perdana Menteri akan memberikan ucapan dalam tiga bahasa iaitu bahasa Melayu 
(bahasa kebangsaan), bahasa yang mewakili kaumnya (sama ada Melayu, Mandarin atau Tamil) dan 
disusuli dengan bahasa Inggeris iaitu bahasa perantaraan.83

Dasar dan strategi Singapura ini memberikan kesan baik di mana berdasarkan tinjauan 
pendapat yang dibuat oleh Institute of Policy Studies, kebanyakan rakyat Singapura tidak melihat 
isu perkauman sebagai satu perkara yang dibimbangkan dalam kehidupan seharian mereka.84 Rakyat 
Singapura kini menjadi lebih terbuka kepada kepelbagaian kaum dan ini menyumbang kepada 
masyarakat yang lebih terangkum dan berdaya tahan. Selain itu, lebih ramai rakyat Singapura kini 
dapat menerima idea Perdana Menteri atau Presiden dari kaum Melayu atau India.

	 b)	 Pendekatan undang-undang

i)	 		 Undang-undang keselamatan

Singapura terkenal sebagai negara yang mempunyai undang-undang yang ketat. Menyedari ancaman 
pengaruh luar boleh menjejaskan kepentingan nasionalnya, Singapura telah mewujudkan FICA 
pada tahun 2021 untuk melindungi Singapura daripada pengaruh asing dan kempen maklumat yang 
bermusuhan (hostile information campaigns). FICA bertujuan untuk melindungi kedaulatan Singapura 
dan memastikan keputusan domestik kekal bebas daripada pengaruh asing85 FICA memberi tumpuan 
kepada menangani kempen maklumat bermusuhan dan mengawal selia orang yang mempunyai 
kepentingan politik. Melalui FICA, kerajaan boleh mengambil tindakan seperti mengalih keluar 
kandungan berbahaya, menyekat akses kepada lokasi dalam talian yang dilarang dan mewajibkan 
ketelusan bagi entiti yang berisiko menerima pengaruh asing.

Sejak ia diperkenalkan, beberapa kes telah diambil tindakan di bawah FICA antaranya 
ialah kes yang melibatkan Guo Wengui dan Philip Chan.86 Keseriusan Singapura dalam mencegah 
ancaman ini juga mendorong pihak berkuasa negara itu mengisytiharkan Kongres Kesatuan Sekerja 
Kebangsaan (NTUC) sebagai Orang Kepentingan Politik (Politically Significant Person - PSP) di 
bawah FICA.87 Selain FICA, Singapura juga mengadakan undang-undang POFMA untuk menghalang 
penyebaran kenyataan fakta palsu melalui komunikasi elektronik. Tujuannya antara lain adalah untuk 
menangani penyebaran maklumat palsu, termasuk yang bertujuan untuk memanipulasi pendapat 
umum atau menyebabkan kemudaratan.88 Selain undang-undang khusus, Singapura juga mempunyai 
undang-undang umum sedia ada yang boleh digunakan untuk mengambil tindakan ke atas pihak yang 
terlibat dengan campur tangan asing. Contohnya dalam kes Huang Jing, tindakan diambil melalui 
cara pengusiran dan menyekat kemasukan.89

ii)	 Kawalan ke atas media

Memandangkan media adalah salah satu saluran bagi penyebaran pengaruh sharp power, Singapura 
turut melakukan kawalan ke atas media. Kerajaan Singapura melaksanakan kawalan ketat ke atas 
media, yang menghadkan pengaruh sharp power PRC.90 Kebanyakan saluran media cetak dan 
penyiaran di Singapura tidak semestinya milik kerajaan, tetapi ia dikawal oleh kerajaan. Kawalan 
ke atas kandungan media (termasuk media penyiaran, bercetak, filem, kandungan internet dan 
perkhidmatan telekomunikasi) dilaksanakan oleh Infocomm Media Development Authority (IMDA) 
untuk  memastikan bahawa kandungan media ini mematuhi rangka kerja kawal selia Singapura dan 
melindungi kepentingan masyarakat. Antara tindakan yang pernah diambil ialah menyekat akses ke 
10 laman web yang didapati terlibat menyebarkan pengaruh asing di Singapura.91

Kesimpulan

Secara kesimpulannya, peningkatan pengaruh China yang pada asasnya telah mengubah perkiraan 
strategik negara termasuk Singapura. Ia telah merumitkan tindakan halus Singapura dalam 
hubungannya dengan kedua-dua PRC dan Taiwan. PRC memanfaatkan kelemahan Singapura sebagai 
negara kecil dalam mengenakan pelbagai bentuk pengaruhnya untuk mempengaruhi dasar luar 
Singapura terhadap Taiwan. Pengaruh politik dan ekonomi PRC memberi kesan ketara ke atas dasar 
luar Singapura terhadap Taiwan, iaitu dari segi penetapan dasar yang selari dengan kehendak PRC 
iaitu Dasar Satu China. Berbanding pengaruh politik dan ekonomi, pengaruh ketenteraan tidak ketara 
buat masa ini di mana potensi PRC menggunakan pengaruh ketenteraannya adalah tidak setinggi 
pengaruh politik dan ekonomi. Keadaan ini antara lain disebabkan wujudnya kerjasama ketenteraan 
antara Singapura-US dan kepentingan ekonomi PRC di Asia Tenggara, khususnya Singapura. Dari 
segi sharp power, keberkesanan pengaruh tersebut tidak menyeluruh dan tidak menggambarkan 
situasi keseluruhan di Singapura. Pengaruh sharp power PRC juga sukar untuk mempengaruhi dasar 
luar Singapura.

Singapura menggunakan strategi politik dan diplomasi untuk mengekalkan hubungan sedia 
adanya dengan PRC dan Taiwan. Dari segi pengaruh ekonomi PRC, Singapura cuba mengurangkan 
kebergantungan kepada ekonomi PRC dengan mempelbagaikan hubungan ekonominya. Biarpun 
ancaman ketenteraan PRC tidak ketara, Singapura sentiasa bersedia dari segi pertahanan bagi 
mengelakkan senario buruk berlaku. Singapura menyedari kewujudan pengaruh sharp power PRC. 
Oleh itu, tindakan diambil untuk mengukuhkan identiti nasionalnya bagi mengelakkan gambaran 
Singapura sebagai negara China. Kawalan ke atas media dan tindakan undang-undang juga diambil 
bagi mencegah penyebaran pengaruh asing yang boleh mempengaruhi sentimen masyarakat.

Faktor kepimpinan adalah faktor domestik yang banyak mempengaruhi tindak balas Singapura 
itu. Secara keseluruhannya, kajian ini mendapati Singapura cuba mengekalkan keadaan sedia ada 
iaitu hubungan yang baik dengan PRC dan pada masa yang sama meneruskan hubungan tidak rasmi 
dengan Taiwan. Singapura juga komited dalam mengekalkan pendekatan hedging terhadap US dan 
PRC selama mana yang boleh untuk memaksimumkan manfaat dari hubungan dengan kedua-dua 
kuasa besar itu.

